Коми Республикаса асшӧр уджалысьяс вермасны босьтны канмусянь эмбурӧн отсӧг кокньӧд условиеяс серти
Та йылысь висьталіс дінмулӧн эмбур агентствоса юрнуӧдысь Дмитрий Шатков. Коми Республикаын вынсьӧдӧма вӧрзьӧдны позьтӧм да вӧрзьӧдны позяна эмбур объектъяс лыддьӧг, кутшӧмъясӧс позьӧ сетны кӧртымӧ кокньӧд условиеяс серти республикаса ичӧт да шӧр предпринимательство субъектъяслы, а сідзжӧ оргаизацияяслы, кодъяс вӧчӧны предпринимательстволы инфраструктурасӧ. Канмусянь эмбурӧн отсӧгсӧ сетӧны «Экономика сӧвмӧдӧм» Коми Республикаса канму уджтас серти.
«Талунъя экономика условиеясын страналы зэв тӧдчана, медым республикаса ичӧт да шӧр бизнес вермис босьтны канмусянь отсӧг. Та могысь республикаын лӧсьӧдӧны условиеяс бизнес сӧвмӧдӧм вылӧ, торйӧн нин сетӧны кӧртымӧ канму жыръяс кокньӧд условиеяс серти. Татшӧм мог сувтӧдіс Коми Республикаса Юралысь Вячеслав Гайзер выль экономическӧй условиеясын республика сӧвмӧдан уджтас серти. Кымын унджык асшӧр уджалысь кутас вӧдитчыны вӧзйӧм объектъяснас, сымын унджык позянлун лоас налы сӧвмӧм вылӧ», - пасйис ведомствоса юрнуӧдысь.

Пример пыдди Д.Шатков вайӧдіс позянлун босьтны кӧртымӧ Сыктывкарын бизнес-инкубаторлысь жыръяс  [Ухта туй, 2 - Пасйӧд].
Эмӧсь сэтшӧм ичӧт да шӧр предпринимательство субъект категорияяс, кодъяслы татшӧм жыръяс кӧртымӧ босьтӧмысь сетӧны кокньӧд. Асшӧр уджалысьяслы найӧс канмусянь пасъян лунсянь кык во чӧж кӧртым мынтан ыдждасӧ индӧны ӧти квадратнӧй метрысь 684 шайт вонас.
Асшӧр уджалысьяслы да ичӧт предприятиеяслы, кодъяс вӧчӧны да вузалӧны ассьыныс видз-му овмӧс прӧдукция, асланыс прӧдукцияыс кӧ лоӧ став вузӧс вузалӧмысь 70 прӧчентысь оз этшаджык, кӧртым мынтан ыдждаыс лоӧ 457 шайт вонас. 

Бизнес-инкубаторлысь жыръяс кӧртымалӧмысь асшӧр уджалысьяс мынтӧны медводдза вонас кӧртымысь 40 прӧчентсӧ, мӧд вонас — 60 прӧчент, воймӧд вонас — тырвыйӧ. Асшӧр уджалысьяс, кодъяс нуӧдӧны социальнӧй тӧдчанлуна удж, медводдза тӧлысьнас кӧртым эмбурӧн вӧдитчӧмысь оз вештысьны.

Дмитрий Шатков сідзжӧ пасйис, мый республиканскӧй жыръяс кӧртымӧ сетӧм кындзи, асшӧр уджалысьяслы сетӧны уна сикас жыръяс муниципалитетъясын. Медым босьтны та йылысь юӧрсӧ, колӧ шыӧдчыны меставывса администрацияясӧ.
***2014 воын асшӧр уджалысьяскӧд вӧлі кырымалӧма 112 сёрнитчӧм Лыддьӧгӧ пыртӧм Коми Республикаса канму эмбур кӧртымӧ сетӧм йылысь.

Тырвыйӧ эмбур лыддьӧгӧн, кутшӧмӧс сетӧны асшӧр уджалысьяслы кӧртымӧ, позьӧ тӧдмасьны Коми Республикаса эмбур агентстволӧн http://agui.rkomi.ru/left/arenda/sved/ сайт вылын. Нӧшта тырвыйӧджык юӧр позьӧ босьтны Агентствоын: 8 (8212) 243-236.
